
150  Pembitjara'an jang penting.




berempoek sama itoe moefti besar. Ia berdjalan
masoek di antara gang-gang dalem gedongnja
dan teroes ka haremlik, jaitoe tempat kadiamannja orang-orang prempoean. Ia berdiri di depan
satoe pintoe jang bagoes, di mana ada berdiri
djaga saorang kebiri bangsa koelit item, Massaoed namanja. Ini boedak membri hormat dan boeka itoe pintoe, di mana Mohamed Ali teroes
masoek ka dalem satoe pertengahan. Di sana ada
lagi bebrapa pintoe jang ditrangken dengen satoe
lampoe perak. Sasoedanja liwat di satoe pintoe
laen, Mohamed Ali masoek ka dalem satoe kamar
besar, jang djendelanja tertoetoep klamboe kawat,
dari mana orang boleh memandang ka kebon
kembang dan di mana sekarang ada ditrangken
dengen apinja lilin mera.

 Ini kamar diriasken menoeroet matjem perhiasan
negri-negri sebla Timoer. Papan lotengnja ada
ditoetoep sama soetra biroe, di mana ada terloekis
gambar bintang dan boelan sebla: tembok-temboknja diriasken dengen kaen-kaen dari Persie
dan Koerdistan jang disertaken banjak gambar dan
roepa-roepa warnanja. Divan dan korsi-korsi ketjil
di itoe kamar ada pake alesan beloedroe biroe, di
tenga medja marmer ada ditaro satoe narghileh,
djoega ada barang prabot minoem kopi dari perak
dan tjawan-tjawan berisi aer ijs, sedeng oebinnja
ada ditoetoep dengen permadami dari Smyrna dan
Damascus, hingga kaloe orang ma$oek di ini kamar, tiada kadengerania poenja swara tindakan.

